Օգոստոսի ֆլեշմոբի խնդիրների լուծումներ
Առաջին մակարդակ

1․ Խանութում ձուն վաճառում են ուղղանկյունաձև տուփերով։ Տուփի մի կողմի վրա տեղավորվում 4 ձու, մյուսի վրա 5 ձու։ Քանի՞ ձու է տեղավորվում ամբողջ տուփում։

Խնդրի պատասխանը գտանք գունավոր գնդակների օգնությամբ։

5 շարքով շարեցինք 4-ական գնդակներ և հաշվեցինք, հետո 4 շարքով շարեցինք 5-ական գնդակներ` դա էլ հաշվեցինք։

Երեխաները պարզեցին, որ երկու տարբերակով էլ 20 է ստացվում, սակայն ոչ բոլորն էին կարողանում մինչև 20 հաշվել։

Հետո փորձեցինք երկուական շարել 5 շարքով և 5-ական 2 շարքով։

Էլյա Գրիգորյան

Սկզբում նկարում ենք ուղղանկյուն, որի փոքր կողմի վրա շարքով նկարում ենք 4 ձու, իսկ մեծ կողմի վրա 5 ձու։ Ցանկալի է, որ սովորողները տեսնեն ուղղանկյունաձև ձվի տուփեր, որ պատկերացնեն՝ յուրաքանչյուր փոսի մեջ մեկ ձու է դրվում։ Այդպես կկարողանան հաշվել, թե քանի ձու է տեղավորվում։ 5x4=20 կամ պարզապես հաշվել ամբողջ տուփի ձվերի քանակը։ 

Տուփում տեղավորվում է 20 ձու։

Անուշ Աթայան

Սովորողների հետ նախ կվերհիշենք, որ ուղղանկյան հանդիպակած կողմերն իրար հավասար են։Կնկարենք տուփը։ Եթե առաջին դասարանցիների հետ ենք լուծում` գումարելով կստանանք պատասխանը`հերթով կհաշվենք քանի ձու կտեղավորվի։ Իսկ ավելի մեծերի հետ 5-ը կբազմապատկենք 4-ով,կստանանք 20։

Հռիփսիմե Առաքելյան

Պատասխան՝ 20։
2․Արեգը պաղպաղակ ուտում է երկուշաբթի, չորեքշաբթի, ուրբաթ օրերին։ Ամեն անգամ ուտում է 4 պաղպաղակ։ Մոնթեն պաղպաղակ ուտում է շաբաթվա այն օրերին, որ Արեգը չի ուտում։ Ամեն անգամ ուտում է 3 պաղպաղակ։ Մեկ շաբաթվա ընթացքում նրանցից ո՞վ ավելի շատ պաղպաղակ կուտի։
Խնդրի լուծման քայլաշար
Կարդալ խնդիրը, առանձնացնել հայտնի տվյալները։
Խնդրի պայմանից հայտնի է դառնում, որ երկուշաբթի, չորեքշաբթի և ուրբաթ օրերին Արեգն է ուտում 4-ական պաղպաղակ, իսկ մնացած օրերին՝ Մոնթեն 3-ական։
Որոշել անհայտը։ 
Անհրաժեշտ է գտնել, թե նրանցից ով է շաբաթվա ընթացքում ամենաշատը կերել պաղպաղակ։

Քայլ 1
Մոնթեն ուտում է 4 օր 3-ական՝ երեքշաբթի, հինգշաբթի, շաբաթ և կիրակի օրերին, իսկ Արեգը՝ 3 օր 4-ական։
Հաշվել, թե Մոնթեն 4 օրում քանի պաղպաղակ է ուտում։
4x3=12
Հաշվել, թե Արեգը 3 օրում քանի պաղաղակ է ուտում։
3x4=12
Նրանք ուտում են հավասր քանակությամբ, քանի որ մեկը ուտում է մեկ օր պակաս, բայց 1-ով շատ, իսկ մյուսը՝ 1օր շատ, բայց 1 հատով քիչ։


Մարինե Մարտիրոսյան
Խնդիրը ներկայացնելուց առաջ նախ հիշեցինք շաբաթվա օրերի անունները։ Հետո առանձնացրեցինք երկու սովորող, ներկայացրեցի խնդիրը։ Ի ուրախություն ինձ, շատ ակտիվ երեխաներ են ընդգրկված խմբում։ Արագ արձագանքեցին, որ երեխաներից մեկը մյուսից մեկ օր շատ է կերել, բայց 1-ով քիչ, քան մյուսը։ Այսպես օրերը թվարկելով հերթով նրանց բաժանեցինք համապատասխան քանակի խաղողի հատիկներ (նախաճաշի խաղողը), հաշվեցինք և արդյունքում երկուսին էլ 12 խաղողի հատիկ բաժին հասավ։ Այսինքն՝ կերել են հավասար՝ 12-ական։

Մանուշակ Աբրահամյան

Խնդրի քննարկման համար, նախ կվերհիշենք, թե շաբաթը քանի օր ունի։ Միասին բարձրաձայն կթվենք շաբաթվա օրերը՝ երկուշաբթի, երեքշաբթի, չորեքշաբթի, հինգշաբթի, ուրբաթ, շաբաթ, կիրակի։ Կհաշվենք, որ շաբաթն ունի 7 օր։ Բարձրաձայն կկարդանք խնդիրը։ Կքննարկենք, խնդրում առկա առաջին պայմանը․ Արեգը պաղպաղակը ուտում է երկուշաբթի, չորեքշաբթի, ուրբաթ օրերին։ Ստացվում է, որ Արեգը շաբաթվա ընթացքում 3 օր ուտում է, 4 օր չի ուտում։ Երկրորդ դասարանի դեպքում այս եզրահանգմանը կարող ենք գալ մաթեմատիկական պարզ հաշվարկի շնորհիվ /7-3=4/։ 5 տարեկանների կամ առաջին դասարանցիների դեպում, կարող ենք օգտվել օրացույցից։ Օրացույցի վրա գտնում ենք համապատասխան օրերը և մատիտի օգնությամբ ջնջում ենք այն օրերը, որ օրերը Արեգը պաղպաղակ չի ուտում։ Երեխանները պարզ տեսնում են, որ Արեգը 3 օր ուտում է և 4 օր չի ուտում։  Ամեն անգամ ուտում է 4 պաղպաղակ։ Այս պայմանը քննարկելու համար, բավական է հասկանալ, որ 1 օրում ուտում է 4 պաղպաղակ, իսկ մենք ունենք այդպիսի 3 օր։ Երկրորդ դասարանում կկատարենք գումարում՝ 4+4+4+12 /հետագայում, նաև կբազմապատկենք՝ 3*4=12/, իսկ ավելի ցածր տարիքի դեպում, կարելի է յուրաքանչյուր օրվա դիմաց նկարել կամ փակցնել 4 պաղպաղակ, այնուհետև բոլոր պաղպաղակները միասին հաշվել և կտեսնենք, որ Արեգը ուտում է 12 պաղպաղակ։ Մոնթեն պաղպաղակ ուտում է շաբաթվա այն օրերին, որ Արեգը չի ուտում։ Նշանակում է, որ Մոնթեն պաղպաղակ ուտում է 4 օր։ Միասին նախ կքննարկենք, թե ով է շաբաթվա ընթացքում, ավելի շատ օրերի ուտում։ Ավելի շատ օրերի ուտում է Մոնթեն։ Ամեն անգամ ուտում է 3 պաղպաղակ։ Այս պայմանն էլ կարդալուց, կվերհիշենք, որ Արեգն էլ ամեն անգամ ուտում էր 4 պաղպաղակ։ Կքննարկենք և կհասկանանք, թե ո՞վ է օրվա ընթացքում ավելի շատ ուտում։ Այսպիսով Մոնթեն շաբաթվա ընթացքում ավելի շատ օրերի է ուտում, քան Արեգը։ Արեգը օրվա ընթացքում ավելի շատ է ուտում, քան Մոնթեն։ Կորոշենք նաև, թե Մոնթեն 4 օրվա ընթացքում, քանի պաղպաղակ է ուտում։ Նույն եղանակով հաշվում ենք, և տեսնում, որ Մոնթեն ուտում է 12 պաղպաղակ։ Մեկ շաբաթվա ընթացքում նրանցից ո՞վ ավելի շատ պաղպաղակ կուտի։ Անցնելով խնդրի պահանջին, հասկանում ենք, որ Արեգն ու Մոնթեն շաբաթվա ընթացում ուտում են հավասար քանակի պաղպաղակներ։

Մոնիկա Տոնոյան

Խնդրի լուծման համար կօգտագործենք համակարգչային  paint նկարչական ծրագիրը, որտեղ սկզբում կմուտքագրենք շաբաթվա բոլոր օրերը՝ երկուշաբթիից կիրակի։ Այնուհետև, կտեսնենք, թե Արեգը շաբաթվա ո՞ր օրերին է պաղպաղակ կերել, այդ օրերի մոտ  կնկարենք 4 հատ պաղպաղակ։ Ստացվում է, որ Մոնթեն պաղպաղակ է ուտում երեքշաբթի, հինգշաբթի, շաբաթ և կիրակի օրերին, այդ օրերի մոտ էլ կնկարենք  3 հատ պաղպաղակ, հետո կհաշվենք , կտեսնենք, որ հավասար քանակությամբ են պաղպաղակ կերել։

Դիանա Գևորգյան
Այս խնդիրը դասարանում լուծել ենք խաղալով։ Պաղպաղակը փոխարինել ենք կոնֆետներով։ 

Արեգը շաբաթվա երեք օրը՝ երկուշաբթի, չորեքշաբթի, ուրբաթ ուտում է 4-ական կոնֆետ, երեք օրում ուտում է 4+4+4=12 կոնֆետ, շաբաթվա մնացած օրերը՝ երեքշաբթի, հինգշաբթի, շաբաթ, կիրակի, Մոնթեն ուտում է  3-ական պաղպաղակ /3+3+3+3=12/։Շաբաթվա ընթացքում Արեգը և Մոնթեն ուտում են հավասար քանակությամբ կոնֆետ /պաղպաղակ/։

Մարգարիտ Թամազյան

Պատասխան՝ հավասար։

3․  Անին իր ծննդյան օրը ստացել էր կանաչ խորանարդներով լեգո։ Նա այդ խորանարդներով պատրաստեց նկարում ստացված  պատկերը։Քանի՞ խորանարդ էր օգտագործել Անին։
Դասարանում քննարկել ենք խնդիրը,  փորձել ենք պատկերացնել  ու խաղացել  ենք խորանարդներով։  Սովորողների հետ դասավորել ու կառուցել ենք  տրված  պատկերը։  Հետո սովորողները  խորանարդներով կառուցեցին  և   տեսան, որ օգտագործվեց 13   խորանարդ։ 

Անահիտ Նավասարդյան

Առաջին դասարանցիների հետ դիտեցինք խնդրի նկարը, կարդացի խնդիրը և սովորողներին առաջարկեցի լեգոներով ստանալ պատկերը: Առաջին պատը կառուցեցին, դիմացից դրեցին երկրորդը և վերջում՝ երրորդ խորանարդիկը: Հաշվեցին խորանարդիկները, ստացան 13:

Լուսինե Գասպարյան

Խնդիրը կարդալուց հետո, սովորողները մի քանի խմբով լեգոներով սկսեցին պատրաստել նկարում ստացված պատկերը։ Հետո համեմատեցին իրենց ստացած  պատկերները։ Դրանից հետո համեմատեցինք նկարում պատկերվածի հետ և հաշվեցինք, պարզեցինք, որ Անին օգտագործել է 13 խորանարդ։ Կից ուղարկում եմ տեսանյութ։ 

Դրանից հետո, ստացված պատկերը տարբեր դիրքերից նայելով ենք հաշվել։

Մերի Գրիգորյան

Վարսիկ Աթոյան
Պատասխան՝ 13։
4․ Եվան որոշել էր  ամռանը կրկնել հայերենի տառերը  այբբենական կարգով՝ ամեն օր երկու տառ։ Ի՞նչ տառ նա կկրկնի հունիսի 12-ին, եթե սկսել է կրկնել հունիսի 1-ից։
Հունիսի 1 - ա, բ

Հունիսի 2 – գ, դ

Հունիսի 3 – ե, զ

Հունիսի 4 – է, ը

Հունիսի 5 – թ, ժ

Հունիսի 6 – ի, լ

Հունիսի 7 – խ, ծ

Հունիսի 8 – կ, հ

Հունիսի 9 – ձ, ղ

Հունիսի 10 – ճ, մ

Հունիսի 11 – յ, ն

Հունիսի 12 – շ, ո

Կարինե Մամիկոնյան

Սովորողների հետ կվերցնենք հայերենի այբուբենը և կսկենք հաշվել։ Կտեսնենք, որ 12-րդը՝ շ և ո տառերն են։ Կարող ենք նաև  սովորողներին բաժանել երկուական խմբի և յուրաքանչյուրին տալ մեկ տառ։ Այդպես կստացվի 12 խումբ, իսկ 12-րդը` Շ, Ո։ 

Սիդոնյա Վիրաբյան

Ա, բ, գ, դ, ե, զ, է, ը, թ, ժ, ի, լ, խ, ծ, կ, հ, ձ, ղ, ճ, մ, յ, ն, շ, ո, ր, 

Դասարանում կկարդանք և կքննարկենք խնդիրը, այնուհետև սովորողների հետ Word ծրագրով կգրենք հայերենի տառերը այբբենական կարգով և կսկսենք հաշվել։
Հունիսի 12-ին Եվան կկրկնի Շ և Ո տառերը։

Կամ կհաշվենք, թե մեկ տառ կրկնելու դեպքում հունիսի 12-ին որ տառը կկրկնի՝ հունիսի 12-ին կկրկնի Լ տառը, այնուետև  ևս 12  տառ հաշվելով կհասնենք մինչև Ո տառը։

Լուսինե Հակոբյան

Այս խնդիրը լավ առիթ է ամրապնդելու օրացույցը և այբուբենը : Սկզբում կբացենք օրացույցը, կգտնենք հունիսի 1-ը: Հետո այբուբենի տառերը կդասավորենց ըստ խնդրի պահանջի:

Հունիսի 1 - Ա, Բ
հունիս 2- Գ, Դ
Հունիսի 3- Ե, Զ
Հունիսի 4- Է, Ը

Հունիսի 5-Թ, Ժ

Հունիսի 6-Ի, Լ

Հունիսի 7-Խ, Ծ

Հունիսի 8-Կ, Հ

Հունիսի 9-Ձ, Ղ

Հունիսի 10-Ճ, Մ

Հունիսի 11Յ, Ն

Հունիսի 12 Շ, Ո

Աշխեն Թադևոսյան

Պատասխան՝ շ, ո։
5․ 21 սովորող մեկնեց  վրանային ճամբար։ Ճամբարում վրանները երկտեղանոց են։ Ամենաքիչը քանի՞  վրան է   պետք 21 ճամբարականներին գիշերելու համար։

20-ը դա 10 զույգն է, հետևաբար անհրաժեշտ կլինի 10+1, 11 վրան:

Տաթև Թամազյան
խնդիրը լուծեցինք հետևյալ  կերպ, 11 սովորող մեկնեց ճամբար, քանի որ վրանները երկտեղանոց են, 11 ը կիսեցինք երկուական մասի, փայտիկներով առանձնացրինք երկու-երկու սովորող, հարկարվոր եղավ 5 վրան 10 ի համար,  քանի որ 1 սովորող ավելացավ, նրան էլ էր հարկավոր մեկ վրան, արդյունքում ամենաքիչը պետք եղավ 6 վրան։
Մայրանուշ Համբարձումյան

Սովորողների հետ անդրադարձանք զույգ, կենտ թվերին։ Հենց սովորողներին էլ  բաժանեցինք զույգերի՝ ստացվեց 10 զույգ, 1-ը մնաց մենակ։ Հետևաբար, մեզ անհրաժեշտ կլինի 11 վրան։

Սաթենիկ Սիմոնյան

Նկատենք, որ ամեն վրանում կարող են տեղավորվել 2 սովորող, 20 սովորող տեղավորելու համար մեզ  հարկավոր կլինի 10 վրան, իսկ 21 սովորողի տեղավորելու համար՝ 11 վրան։

Մարի Միքաելյան

Պատասխան՝ 11։
6․ Մարին մեկ օրում  գրքից կարդաց 13 էջ, իսկ Լեոն այդ նույն գրքից 7  թերթ։  Ո՞վ ավելի շատ էջ կարդաց։

Խնդիրը կարդալ հասկանալ: Քննարկել էջ և թերթ հասկացությունները: Մեկ թերթն ունի 2 էջ: Մարին 13 էջ է կարդացել: Եթե Լեոնի կարդացած ամեն թերթը 2 էջ է, ապա Լեոն կարդացել է 14 էջ: 

Լեոն 1 էջ ավելի է կարդացել, քան Մարին:

Կարող ենք խնդիրը զարգացնել: Հաշվել, թե ով քանի թերթ է կարդացել: Եթե 2 էջը 1 թերթ է, ապա Մարին կարդացել է 6 թերթ, որը 12 էջ է, և 1 էջ: Եթե Մարին 1 էջ էլ կարդար, կհավասարվեր Լեոնին:

Անահիտ Հարությունյան

Սովորողների հետ կքննարկենք ո՞րն է թերթը և ո՞րը՝ էջը։ Թերթը երկու էջից է կազմված, իսկ էջը թերթի մի կողմն  է, ստացվում է, որ էջը ունի երկու թերթ։  Կվերցնենք մի գիրք և կթերթենք Մարիի կարդացած 13 էջը, կստացվի որ կարդացել է 6 թերթ և մի էջ։ 

Լեոն Կարդացել է 7 թերթ , որն էլ 14 էջն է։ 

Ստացվում է, որ Լեոն ավելի շատ է կարդացել։ 

Մարինե Մանուկյան

Վերհիշեցինք էջի և թերթի տարբերությունը՝  1 թերթը 2 էջ է:

7x2=14 էջ /Լևոնի կարդացած էջերի քանակը/

Ստացվում է, որ Լևոնը կարդացել է 14 էջ, իսկ Մարին՝ 13:

Պատասխան՝ շատ էջ  կարդաց Լևոնը:

Լուսինե Պետրոսյան Գ․
Սովորողներիս հետ այս խնդիրը կլուծենք հենց գրքի էջերը, թերթերը հաշվելով` քանի որ սովորողներս դեռ բազմապատկում չեն սովորել։ Արդեն գիտենք թերթ և էջ հասկացությունների տարբերությունը, կսկսենք հաշվել, թե 7 թերթը քանի էջ է: Քանի որ մեկ թերթը 2 էջ է, հաշվելու արդյունքում կպարզենք, որ Լեոն կարդացել է 14 էջ, հետևաբար Լեոն Մարիից ավելի շատ էջեր է կարդացել։

Զառա Սեդրակյան

Առաջին տարբերակը՝ 7 թերթի էջերը հատ-հատ հաշվել: 

 Երկրորդը՝ ամեն թերթը երկու էջ հաշվելով՝ կվերհիշենք նաև զույգ թվերը, մինչև հասնենք 7-րդ էջին (2, 4,6…14): Լևոնն ավելի շատ էջ է կարդացել: 

Քրիստինե Գրիգորյան

Պատասխան՝ Լեոն։
7․ Տիգրանը  իրար հետևից գրեց չորս տարբեր թվեր այնպես, որ յուրաքանչյուր թիվ փոքր է նախորդ թվից։ Նա այդ չորս թվերը գումարեց իրար և ստացավ 18: Քանի՞ հնարավոր  տարբերակ կարող է գրել Տիգրանը , եթե երկրորդ թիվը նա գրել է 7:

8,7,2,1

8,7,3,0

9,7,2,0

10,7,1,0

Մարիամ Մանասյան

Խնդիրը հասկանալու համար ուշադիր կարդացինք, առանձնացրինք չորս պայման՝

1. գրել է չորս տարբեր թվեր

2. յուրաքանչյուր թիվ փոքր է նախորդից

3. երկորդ թիվը 7 է

4. թվերի գումարը 18 է:

Քանի որ խնդրում ասվում է չորս տարբեր թվեր, հասկանում ենք, որ կարող է լինել ինչպես միանիշ, այնպես էլ երկնիշ թիվ, սակայն եռանիշ լինել չի կարող, քանի որ գումարը չի լինի 18:

Մեր մյուս պայմանն այն է, որ երկրորդ թիվը 7 է, եթե առաջին թիվը երկնիշ գրենք, այս պայմաններին կբավարարի միայն 10, քանի որ 11-ի դեպքում գումարը արդեն կունենաք 18, իսկ մյուս երկու թիվն էլ  չենք կարող 0 դնել, քանի որ վերջին զրոն իր նախորդից մեծ չի լինի:

Այսպես առաջին տարբերակը՝ 10-7-1-0

Յոթից մեծ ունենք երկու միանիշ թվեր 8 և 9, գրենք 9-ով տարբերակը՝ 

9-7-2-0:

Եթե առաջին թիվը դնենք 8, կունենանք եւկու տարբերակ՝ 8-7-2-1 և 8-7-3-0:

Այսպիսով ունեցանք հնարավոր 4 տարբերակ՝ 

10 7 1 0

9  7 1 0

8  7 2 1

8 7 3 0 

Անահիտ Մելքոնյան

Առաջին տարբերակը

8+7+2+1=18

Երկրորդ տարբերակը

8+7+3+0=18

Երրորդ  տարբերակը

9+7+2+0=18

Չորրորդ տարբերակը

10+7+1+0

Պատասխան՝ 4 տարբերակ

Սրբուհի Ներսիսյան

Պատասխան՝ 4։
8․ Աճպարարը միջոցառմանը մի հնարք է ցույց տալիս: Նա  ամեն անգամ մի նապաստակ է դնում գլխարկի մեջ, իսկ հետո հանում երեքը։ Քանի՞  անգամ պետք է այդ հնարքը անի աճպարարը, որպեսզի ստացվի 15 նապաստակ, եթե ամեն անգամ գլխարկի մեջ դնում է հանած նապաստակներից մեկը։
Յուրաքանչյուր անգամ, երբ աճպարարը հնարքը կատարում է, նա ավելացնում է 2 նապաստակ, քանի որ մեկ նապաստակ դնում է գլխարկի մեջ և հանում երեքը:

Քանի որ աճպարարը սկսում է 1 նապաստակով, մեզ անհրաժեշտ է  իմանալ, թե քանի անգամ է պետք նա կրկնի հնարքը, որպեսզի ստացվի ընդհանուր 15 նապաստակ: Չենք մոռանում, որ աճպարարը արդեն ուներ 1 նապաստակ, և յուրաքանչյուր անգամ նա ավելացնում էր 2-ը։

Սկզբում՝ 1 նապաստակ

1 անգամ՝ 3 նապաստակ (1 + 2)

2 անգամ՝ 5 նապաստակ (3 + 2)

3 անգամ՝ 7 նապաստակ (5 + 2)

7 անգամ՝ 15 նապաստակ (13 + 2)

Խնդիրը կարելի է խաղարկելով լուծել, Օրինակ՝

Աննան պետք է 15  հոգանոց շրջան կազմի, յուրաքանչյուր ծափ տալուց Աննային միանում են 2 սովորող։ Քանի՞ անգամ պետք է Աննան ծափ տա, որպեսզի 15 հոգանոց շրջանը համալրվի։

Պատասխանը՝ 7 անգամ։

Անի Գրիգորյան

Դասարանում այս խնդիրը խաղացինք, շատ հավես ստացվեց։ Գլխարկի մեջ լցրեցի գուաշներն ու մի հատ դրեցի գլխարկի մեջ, երեք հատ հանեցի, 2 հատը մի կողմ դրեցի, մեկը դրեցի գլխարկի մեջ, կրկին հանեցի 3 հատ ու 2-ը դրեցի մի կողմ, կրկին մի հատը դրեցի գլխարկի մեջ։ Այդպես հանեցի 15 գուաշ և ստացվեց, որ նույն գործողությունը կատարեցի 7 անգամ։

Գոհար Սմբատյան

Դրեցինք մի նապաստակ /նապաստակի տեղը մատիտ  կամ փայտիկ/  պարկի մեջ , որի մեջ լցրեցինք 14 հատ մատիտ, իսկ մի մատիտը պարկից դուրս դրեցինք:

Հետո դրսի մատիտը դրեցինք պարկի մեջ և  հանեցինք 3-հատ մատիտ :Նշեցինք ,որ դա առաջին քայլն էր կամ գործողությունը :Դրսի 3 հատից մեկը դրեցինք պարկի մեջ և հանեցինք 3 հատը :  Նշեցինք 2-րդ քայլը և այդպես շարունակ :Նապաստակները ամեն քայլից հետո ավելանում էին  2-ով :Որպեսզի ստացվի 15 նապաստակ, պետք է հնարը  7 անգամ  կրկնել : 7 x2 +1/ 1-ը՝ պարկից դուրս նապաստակը /=15

Անահիտ Ավագյան

Այս խնդիրը հասկանալու և լուծելու համար սովորողները գործածեցին paint նկարչական ծրագիրը։ Նկարեցինք առաջին գլխարկը՝ ներսում մեկ նապաստակ, նկարեցինք երկրորդ գլխարկը՝ ներսում մեկ նապաստակ, վերևում՝ 2 և այդպես շարունակ։  7-րդ գլխարկը նկարելուց հետո նապաստակների քանակը ստացվեց 15, հետևաբար պարզեցինք, որ աճպարարը 7 անգամ պետք է կատարի այդ հնարքը։

Լուսինե Բարխուդարյան

Պատասխան՝ 7։
9․ Դասարանում կա 21 սովորող: Նրանց հերթով բաժանեցին մեկական փուչիկ հետևյալ հերթականությամբ՝ կարմիր, կապույտ, սպիտակ, կանաչ։ Ամենաշատը ո՞ր գույնի փուչիկից բաժանեցին սովորողներին:

Առաջին դասարանի սովորողների հետ կարդացինք խնդիրը, միասին քննարկեցինք։ Գունավոր փուչիկները փոխարինեցինք գունավոր թղթերով՝ կարմիր, կապույտ, սպիտակ, կանաչ։Շարք կանգնեցին 21 սովորող, սովորողներից մեկը մյուսների օգնությամբ ընկերներին բաժանեց ճիշտ հաջորդականությամբ կարմիր, կապույտ, սպիտակ, կանաչ գույնի թղթեր։ Վերջում բոլորս հաշվեցինք ՝յուրաքանչյուր գույնից քանիսը ստավեց։ Արդյունքում ունեցանք 5 կանաչ թուղթ, 5 կապույտ թուղթ, 5 սպիտակ թուղթ և 6 կարմիր թուղթ։ Այսպես՝ կարմիր գույնի փուչիկներն ամենաշատն են բաժանել։

Մարգարիտ Հովնանյան

Քրիստինե Հովսեփյան

Փուչիկներ կնկարենք Paint-ում հերթականությամբ, 21-ից հետո կհաշվենք, որ տեսնենք` որ գույնը ավելի շատ նկարեցինք:

Տաթև Սահակյան

Խնդիրը դասարանում խաղացել ենք սովորողների հետ,  այդ օրը 20 սովորող էր ներկա ես էլ միացա  դարձանք 21։ Առանձնացրեցինք չորս գույն գունավոր թղթեր՝  կարմիր, կապույտ, սպիտակ, կանաչ և սովորողներրց մեկը հերթականությամբ բաժանեց։ Գույներն առանձնացան սեղանների շուրջ և իրենք իրենց հաշվեցին, կարմիրների խումբը մեկ հոգով ավել  էր։
Լիանա Ռոզիկյան

Պատասխան՝ կարմիր։
10․ Դպրոցի բակում կա  երկանիվ և եռանիվ  հեծանիվներ, որոնց անիվների ընդհանուր քանակը   18 հատ  է։ Մարզիչը հանձնարարեց պարզել, թե քանի՞ եռանիվ հեծանիվ կա, եթե եռանիվ հեծանիվների քանակը երկանիվ հեծանիվների  քանակից շատ է։
Քանի որ այս տարի սովորողներս առաջին դասարան են, նախ հարցրեցի թե ի՞նչ է նշանակում հավասար : Սկսեցին բացատրել իրենց լեզվով, որ մեկի մոտ էլ կա երկու հատ, մյուսի մոտ էլ: Ասացի գտեք ձեր վրա այնպիսի բաներ որոնք հավասար են:  Սկսեցին թվարկել՝ աչքեր, ականջներ, ձեռքեր , ոտքեր, հոնքեր, մատներ: Հետո սկսեցինք թվարկել մատերի անվավումը և յուրաքանչյուր մատի զույգ մոտեցրինք իրար: Հավասարի հասկացությունից անցանք շատ ու քիչ արտահայտություններին: Ասացի, եթե մի ձեռքիս բութ մատը  փակեմ, էլի հավասար կլինե՞ն:  Արագ ասացին, որ ոչ, մի կողմը շատ կլինի, մյուս կողմը քիչ:  Այսքանից հետո հարցրեցի՝ ո՞վ ունի հեծանիվ և քանի՞ անիվ ունի  իրենց հեծանիվը: Մի մասն ասաց երկու, մի մասը չորս: Հիշեցրեցի, որ շատ փոքր բալիկները նույնպես ունենում են հեծանիվ և բակում, կամ հենց իրենց տանը նկատած կլինեն, որ  այդ հեծանիվները ունեն երեք անիվ:  Կարդացի խնդիրը ու էկրանին միացրած համակարգչով սկսեցինք նկարել: Քանի որ հեծանիվ դժվարանում էին նկարել /համակարգչի մոտ նստած էր մեր հինգ տարեկաններից եկած սովորող, որը հմուտ է peint ծրագրով աշխատելիս/  որոշեցինք նկարել միայն անիվները:  Քանի որ եռանիվ հեծանիվները ավելի շատ էին քան երկանիվ, որոշեցին, որ կարող է մի կողմում նկարել երկու եռանիվ , իսկ մյուսում մեկ հատ երկանիվ հեծանիվ: Ձախ կողմում  հաշվելով նկարեցին երեք շրջան ու ասացին, որ դա մեկ եռանիվ հեծանիվ է: Հետո էլի երեք շրջան նկարեցին և ասացին, որ դա երկու եռանիվ հեծանիվի անիվների քանակն է: Աջ կողմում նկարեցին երկու անիվ և ասացին, որ դա մեկ հատ երկանիվ հեծանիվն է:  Իմ հուշումից հետո բոլոր անիվները հաշվեցին և ասացին, որ կա ութ անիվ: Այսպես ամեն անգամ ավելացնում էինք մեկ հատ եռանիվ մեկ հատ էլ երկանիվ հեծանիվ և հաշվում էինք անիվների քանակը: Հենց ստացանք մեր 18 անիվը հարցրեցի թե քանի՞ եռանիվ և քանի՞ երկանիվ հեծանիվ կա:  Այստեղ խճճվեցինք ու ամեն մեկը մի թիվ ասաց: Փորձեցի օգնել, ձախ կողմում երեքական անիվ  վերցրեցի շրջանի մեջ: Արագ հաշվեցին և ասացին, որ եռանիվ հեծանիվները չորսն են: Աջ կողմում երկուական անիվ վերցրեցի շրջանի մեջ և ասացին, որ կա երեք հատ երկանիվ հեծանիվ: 

Արմինե Գյոնջյան

Ըստ  պահանջի եռանիվ հեծանիվներն ավելի շատ են։

 Այդ պատճառով առաջին քայլն արեցինք այսպես․
18-3 =15/  մեկ եռանիվ հեծանիվ առանձնացրինք/։

15-ից  արդեն հաշվում ենք 3 անգամ եռանիվ և 3 անգամ երկանիվ հեծանիվ։

3x3=9+3/սկզբից առանձնացրած եռանիվ հեծանիվը/

3x2=6

Արդյունքում եռանիվ հեծանիվները 4-ն են

Սեդա Խաչատրյան

Քանի որ խնդրի պայմանում ասվում է, որ եռանիվ  հեծանիվները շատ են  երկանիվ հեծանիվներից և քանի որ անիվների քանակն էլ 18 են, իսկ 18-ը զույգ թիվ է , ըստ դրա պարզ է լինում, որ եռանիվ հեծանիվները զույգ են: Սկսում ենք ամենափոքր զույգ թվից. վերցնում ենք 2-ը, 2 եռանիվ հեծանիվը լինում է 6 անիվ

2x3=6 անիվ

18-6=12 ( մնաց 12 անիվ)

12:2= 6 ( ստացվեց 6 հատ երկանիվ) , բայց չենք մոռանում, որ եռանիվներն էին շատ:

Փորձում ենք հաջորդ զույգ թվով. վերցնում ենք 4-ը, 4 եռանիվ հեծանիվը ստացվում է`

4x3=12 անիվ

18-12= 6 (մնաց 6 անիվ)

6 անիվն էլ բաժանում ենք երեք հավասար մասերի 6:3=2

Ստացանք 3 հատ երկանիվ և 4 հատ եռանիվ հեծանիվ:

Գայանե Թորոսյան

Խնդիրը կառաջարկեմ հետևյալ տարբերակով. 18-ից 3 և 2 հաջորդականությամբ կհանենք մի հատ 3, մի հատ 2.

3 - 2

3 - 2

3 - 2

3

Վերջում ստացվում է 4 հատ եռանիվ, 3 հատ երկանիվ։

Անահիտ Գրիգորյան

Պատասխան՝ 4։ 

